
MINUTI

Il-Minuti ta’ Laqgħa Nru 50 li saret nhar l-Erbgħa, 2 ta’ Ġunju 2021 ġew ikkonfermati.

DISKUSSJONI DWAR IL-POLITIKA NAZZJONALI DWAR ID-DROGA – KONTINWAZZJONI

IĊ-CHAIRPERSON (Onor. Silvio Parnis): Illum għandna magħna lill-Kummissarju tas-Saħħa Mentali, rappreżentanti mill-Malta Employers Association u rappreżentanta tal-Kunsill Studenti Universitarji. Nixtieq li nżommu ftit ordni waqt id-diskussjoni tagħna, anke b’rispett lejn min imissu jitkellem. Għalhekk inwasslu l-ħsebijiet tagħna u m’għandniex indumu aktar minn kwarta. Jekk imbagħad xi ħadd min-naħa tal-Membri preżenti jixtieq jagħmel xi mistoqsijiet, jieħu nota u jressaq il-mistoqsijiet tiegħu fl-aħħar għax inkella nispiċċaw nibqgħu hawnhekk. Mela nistieden l-ewwel kelliem sabiex jersaq mal-mejda. Dr Cachia, f’idejk sabiex tagħtina l-preżentazzjoni tiegħek.  

DR JOHN CACHIA (Kummissarju tas-Saħħa Mentali): Sur President, nixtieq nirringrazzjakom ta’ din l-opportunità. Nixtieq li l-preżentazzjoni tiegħi naqsamha fi tliet partijiet. L-ewwel nixtieq nitkellem dwar ir-relazzjoni bejn l-abbuż tad-droga u d-dħul involontarju fil-faċilitajiet tas-saħħa mentali fil-pajjiż, u dan se jkun ibbażat fuq data tal-2019 għax id-data tal-2020 għadha qiegħda tinġabar. Imbagħad se nitkellem ftit fuq il-pożizzjoni tagħna bħala Uffiċċju fuq il-White Paper tal-kannabis u fl-aħħar nett, minħabba li nħoss li huwa importanti li nitkellmu fuq il-way forward, se nerġa’ npoġġi quddiemkom rapport, li diġà ġie quddiem il-Kumitat Permanenti dwar l-Affarijiet Soċjali u l-Kumitat Permanenti dwar is-Saħħa fl-2016, meta konna qegħdin niddiskutu r-rapport annwali tagħna, għax inħoss li jkun tajjeb li nagħmlu referenza għalih u naraw fejn qegħdin u x’jonqosna nagħmlu. 

Se nibda fuq l-involuntary care. L-ewwel ħaġa li nixtieq niġbed l-attenzjoni għaliha hija fuq x’inhu l-piż tal-abbuż tas-sustanzi fuq il-kura tas-saħħa mentali akuta? Għandek 24% li għandhom djanosi dritta ta’ substance and addictive disorders. Imbagħad għandek 3% oħra li għandhom djanosi primarja oħra u għandhom ukoll a secondary diagnosis, li tkun abuse of substances. Mela qed ngħidu li 27% tal-admissions akuti fi sptar psikjatriku f’dan il-pajjiż għandhom issues ta’ sustanza u abbuż ta’ sustanza. 

Meta niġu għall-persuni li jkollhom bżonn kura aktar fit-tul, f’dak li għandu x’jaqsam ma’ involuntary inpatient hospital care, nitilgħu għal madwar 30% tal-persuni kollha li jkollhom bżonn li jinżammu għal aktar minn għaxar ġimgħat ġo faċilità psikjatrika. Bħala community treatment orders, nies li għandhom bżonn jiġu segwiti fil-komunità minn speċjalisti b’mod assidwu għandek 25%. Mela qed naraw kemm illum huwa relevanti l-abbuż ta’ sustanza fir-rigward ta’ sfidi ta’ saħħa mentali serji li jkollhom bżonn kura, kontra l-volontà tal-persuna, kura fit-tul u kura fil-komunità għal sitt xhur u anke iżjed minħabba proprju din il-problema. 

Il-male to female ratio huwa four is to one u r-riskju ta’ readmission fost ir-readmissions kollha huwa viċin is-36%, jiġifieri d-droga hija waħda mir-raġunijiet għalfejn persuna tidħol b’mod aktar spiss ġo faċilità psikjatrika and it accounts għal kwart tal-persuni li jidħlu għall-kura bħala riżultat ta’ attentat ta’ suwiċidju, riskju ta’ suwiċidju jew deliberate self-harm. Meta nħarsu lejn l-etajiet, għandna linja diviżorja. Għandna persuni taħt il-45 sena li għandhom addictive disorder għad-droga, għandek persuni bejn il-45 sena u d-59 sena – li jammontaw għal 14% - li għandhom mix bejn alkoħol u droga u mbagħad kif taqbeż is-60 sena naraw li l-problema tal-abbuż tiġi alkoħol. 

Mela qed nitkellmu fuq l-abbuż tad-droga u l-etajiet prevalenti huma taħt il-45 sena. Din mhijiex problema biss taċ-ċittadini Maltin u Għawdxin imma hija wkoll problema ta’ persuni li jaħdmu Malta u li huma ċittadini tal-Unjoni Ewropea u tal-European Economic Area, kif ukoll persuni li ġejjin minn middle or low income countries, li huma immigranti fostna u anke nies oħra li ġejjin minn pajjiżi oħrajn. Dik hija l-istampa tal-problema tal-abbuż tas-sustanzi fuq is-saħħa mentali bħala numri. Bħala pajjiżi għandek pereżempju l-Istati Uniti, it-Turkija, is-Serbja, eċċ., jiġifieri huma very high or high developed countries. 

Sur President, se niġi issa għar-reazzjoni tagħna bħala Uffiċċju għas-Saħħa Mentali dwar il-White Paper marbuta mal-kannabis. Fir-rispons uffiċjali tagħna għamilna numru ta’ rakkomandazzjonijiet fejn jidhrilna li din il-White Paper għandha l-flaws tagħha u għandha bżonn li tiġi rfinuta. L-ewwel nett ħassejna ħafna li m’hemmx definizzjoni ċara dwar x’inhu responsible use li tiġi mix-xjenza. X’inhi d-definizzjoni ta’ responsible use li tiġi mix-xejnza? 

It-tieni, inħossu li hemm bżonn li jkun hemm proposti ċari u tanġibbli f’dan il-qafas regolatorju li qed nitkellmu dwaru ta’ kif se ngħinu liż-żgħażagħ tagħna biex iżommu ‘l bogħod mid-droga, jew aħjar, biex bl-ebda mod ma jaċċessaw id-droga jew jużaw id-droga in the first place! Dan għandu jkun parti minn din il-White Paper jekk se nagħmlu xi ħaġa dwar dan is-suġġett. Inħossu li, bħala Paper, tonqos milli tintegra fiha l-evidenza xejntifika dwar il-ħsara li jagħmlu l-mediċini psikoativi, u l-effetti psikosoċjali tal-kannabis, partikolarment b’focus fuq iż-żgħażagħ u l-adoloxxenti. Dan huwa nieqes u hemm bżonn li jiġi indirizzat. Meta qiegħed tagħmel position paper u position result, trid titkellem fuq l-evidenza kollha u sħiħa. 

Hemm statements li mhumiex referenced kif għandhom ikunu. Jekk wieħed jara r-rapport dettaljat isib li hemm statements li għandhom bżonn li jiġu referenced biex wieħed jara minn fejn ġew ikkwotati l-affarijiet. Ma nistgħux nimminimizzaw jew inħallu barra l-effett tal-kannabis fuq il-fiżjoloġija tal-bniedem, fuq il-ġisem tal-bniedem. Il-kannabis taffettwa l-fiżjoloġija tal-bniedem. Li nitkellmu dwar responsible and recreational use mingħajr ma nibbilanċjaw bl-effetti fuq il-fiżjoloġija tal-bniedem hija xi ħaġa li wieħed irid jindirizza. Naħseb li l-Paper jonqosha wkoll li twassal il-feedback negattiv min-nies li jaħdmu fil-qasam soċjali, fil-qasam mediku u fil-qasam tad-droga. Dak irid ikun bilanċjat biex inkunu nistgħu nħarsu lejn l-affarijiet b’mod aktar bilanċjat. 

Għandu jiġi indirizzat ukoll l-individual social responsibility. Kull wieħed u waħda minna għandu responsabilità soċjali xi jġorr fil-pajjiż u dan hemm bżonn li jiġi rikonoxxut u rimedjat biex kulħadd jerfa’ l-biċċa tiegħu. Hemm proposti li m’għandhomx evidenza xejntifika jew riċerka. On what basis do you double personal use possession from 3.5 grams to 7 grams? Fuq liema bażi xjentifika tmur minn 7 grammi għal 28 gramma meta titkellem dwar il-personal use for proceedings quddiem il-Kummissarju tal-Ġustizzja? Dawn huma affarijiet li wieħed irid ikun bażiku fuqhom. Naħseb li hemm issue oħra li hija ta’ natura amministrattiva; inti ma jistax ikollok awtorità li filwaqt li tikkummissjona l-istudji, timmaniġġja wkoll il-fondi mill-multi. U hemmhekk naħseb li rridu naraw jekk dik l-awtorità għandux ikollha separation of functions. 

Fl-aħħar nett, nemmnu li l-edukazzjoni u l-awareness irid ikollhom skopijiet oġġettivi, komprensivi u ħolistiċi, u tajjeb li niddiskutu wkoll x’inhuma dawn l-aspetti. Hawnhekk se nagħmel żewġ osservazzjonijiet żgħar. Il-fatt li qed nipprovaw nitkellmu dwar above 0.2% THC għalija qiegħed tippromwovi kannabis with enhanced psycho affective use. Qegħdin ngħidu li jekk ma jkollhiex aktar minn 0.2% mela mhijiex psycho  active u allura hemm bżonn li n-nies ikollhom f’idejhom psycho active substance! Fl-osservazzjoni tagħna din mhijiex responsible use u għandna dubji serji dwar l-intenzjoni tagħha! 

Il-White Paper titkellem fuq id-daqs tal-pjanta, li ma tridx tkun visible to the public, that it does not emit smells and that homegrown cannabis cannot be sold or consumed before minors. Il-problema hi fuq kif se timmoniterja dan kollu! Kif se tipproteġi lill-minuri minn dawn l-effetti? Għaldaqstant, bħala Kummissarju għas-Saħħa Mentali, ma nistgħux nappoġġjaw il-linja li qed timxi biha din il-White Paper. Inħossu li hemm proposti li huma ta’ detrimemnt għas-saħħa mentali u fiżika tal-popolazzjoni tagħna, partikolarment iż-żgħażagħ. Tkellimt dwar uħud mill-argumenti għalfejn dan kollu u naħseb li l-effett over all tal-leġiżlazzjoni se żżid fil-konsum tal-kannabis u se jkollok ukoll effett negattiv fuq is-soċjetà u l-persuni individwali. 

Punt li jdejjaqni u huwa ta’ riflessjoni li nixtieq inpoġġi quddiem dan il-Kumitat huwa dan; jien smajt id-dibattitu u d-diskussjonijiet li saru u qed ngħidu li nafu li hemm 10% mill-persuni li jużaw il-kannabis li se jkollhom issues ta’ saħħa mentali. The people in favour of this acknowledges this situation! Bħala ċittadin, bħala tabib, bħala speċjalista fis-saħħa pubblika u bħala Kummissarju għas-Saħħa Mentali ma nistax naċċetta sitwazzjoni fejn naf li se nagħmnel il-ħsara lil xi ħadd! Jekk aħna nafu li hemm 10% tan-nies li jużaw il-kannabis li se jkollhom problemi psikjatriċi serji, aħna li ġġelidna t-tabakk u pprovajna nagħmlu li stajna fuq it-tabakk, kif nistgħu issa nintroduċu lis-soċjetà xi ħaġa li anke n-nies favur din il-ħaġa qegħdin jgħidu li hemm 10% tan-nies li jistgħu jiżviluppaw issues ta’ saħħa mentali?! 

Ħalli nipprova npoġġi quddiemkom x’naħseb fejn għandna mmorru bil-kwestjoni  tas-substance abuse u allura nkunu proattivi ħalli naraw fejn nistgħu naslu. L-ewwel nett, nemmnu li l-addiction hija a treatable disease. Tista’ tikkura marda kronika bħalma tista’ timmanniġġja kwalunkwe marda kronika oħra. Bħala tobba għexna ħajjitna mad-dijabete, mal-ażma, mal-pressjoni u din hija sitwazzjoni li rridu nitgħallmu nimmanniġjawha bħala xi ħaġa kronika. Nafu wkoll li psycho active substance use jeżisti ma’ mard mentali ieħor, jikkomplika mard mentali ieħor u jikkawża mard mentali ieħor. Apparti hekk hemm nies li jħossu li għandhom bżonn li jirrikorru għas-sustanzi minħabba l-affarijiet li ġraw f’ħajjithom. Infakkarkom li dan kollu għednieh fl-2016, jiġifieri issa nħallikom tirriflettu minn hawn u ftit ieħor fuq fejn wasalna. 

Hemm bżonn approach komprensiv u terapewtiku għal din is-sitwazzjoni. Hemmhekk għandkom tabella biex tikkomparaw fejn qegħdin. Fl-2016 konna diġà sibna żieda fil-problema tad-droga għas-saħħa mentali u llum wasalna viċin il-35% tal-admissions minħabba problemi ta’ saħħa mentali. Id-data tal-2020 għadha mhijiex lesta imma wasalna għal dawk in-numri f’dan l-istadju! Il-Ward 8B m’għadux jintuża għal dak l-iskop. Illum it-tliet admission wards qed jintużaw għall-problema tad-droga. L-MDDU żdied fil-pazjenti tiegħu. Fil-fatt l-MDDU għadu kemm fetaħ unit ġdid, li huwa bellezza. Issa rridu nkomplu ngħollu dawk it-tip ta’ standards. 

Hemm bżonn intejbu l-koordinazzjoni tal-aġenziji nazzjonali, u hemm bżonn naraw li l-klijenti li għandhom bżonnijiet differenti nqisu l-bżonnijiet differenti tagħhom u ma nitfgħux kollox f’basket wieħed għax hemm impatt sostanzjali fuq nies li għandhom bżonn kura ta’ saħħa mentali li llum naqas għax naqsu n-numru ta’ pazjenti kroniċi fl-Isptar Monte Carmeli. Qabel kien hemm sitwazzjoni li għax kien hemm overcrowding f’sala, jitfgħu persuna li għandha issue ta’ droga f’sala fejn hemm pazjenti kroniċi, u hemmhekk kont tispiċċa tħarbat id-dinja kollha! Ħalli niġi issa għall-aħħar tliet slides.

Il-kwestjoni tar-riżorsi tibqa’ kwestjoni importanti. Ma jistax ikollna stiwazzjoni fejn dawn il-persuni li għandhom sfidi ta’ saħħa mentali minħabba d-droga jużaw ir-riżorsi bil-mod kif qed jużawhom għax jiddevjaw l-attenzjoni fuqhom. Dawn huma persuni li jkollhom problemi kaotiċi, manipulattivi, aggressivi u dik l-inappropriate use of resources ma tistax tibqa’ għaddejja. Apparti li għandek sitwazzjoni fejn għandek drug addicts, li ma jħallsu xejn, deħlin u ħerġin, u mbagħad għandek pazjenti kroniċi fid-djar tal-anzjani li jħallsu 80% tal-pensjoni tagħhom! Għandek ukoll din is-sitwazzjoni. 

Mount Carmel huwa l-uniku post li jaċċetta lil dawn in-nies li m’għandhomx saqaf fuq rashom. Hemm ukoll issues ta’ biża’ ta’ ganging u l-problemi li jistgħu jiltaqgħu magħhom l-istaff on a daily basis. U dan il-qualitative impact analysis ġej mingħand l-istaff u mhux ġej mingħandi jew ħloqnieha aħna fl-Uffiċċju tiegħi. Hemm il-kwestjoni tax-xogħol li għandu jsir bejn l-aġenziji differenti. In-nies li jispiċċaw fit-therapeutic programme u ma jkollhomx fejn imorru. Dawn huma sitwazzjonijiet li hemm bżonn li jiġu indirizzati. Ir-revolving door u ċjoè pazjenti deħlin u ħerġin u x’konsegwenzi qed iħalli dan fuq l-individwu u fuq l-istaff. 

Fl-aħħar nett naħseb li rridu noqogħdu attenti li b’dak li nagħmlu ma niksrux id-drittijiet tal-persuni li għandhom problemi ta’ droga billi nitfgħu lil kulħadd f’basket wieħed. Ma tistax titfa’ f’basket wieħed pazjent li qed jistenna biex imur id-DDU, pazjent li ħareġ mid-DDU li m’għandux fejn imur u pazjent li ma jrid jagħmel xejn. Hemm bżonn li wieħed jindirizza dawn l-issues. Irridu noqogħdu attenti wkoll li bil-kura u bl-attenzjoni għal dawn in-nies ma nagħmlux diskriminazzjoni ma’ pazjenti oħrajn li għandhom problemi ta’ saħħa mentali oħra imma minħabba li għandhom issues ta’ droga jispiċċaw jitilfu dak li għandhom bżonn. Allura ejjew naċċettaw li għandna problema nazzjonali bl-abbuż tad-droga. Għandna bżonn nagħmlu approach nazzjonali, kemm fis-settur tas-saħħa mentali kif ukoll fis-settur soċjali. Għandna bżonn set up li jara u jidentifika lil dawk in-nies li verament iridu jbiddlu ħajjithom biex jimxu lejn therapeutic environment li jintensifika l-kura u t-trattament li għandhom bżonn. Ma jistax ikun li jkollna nies li jistennew biex jidħlu d-DDU in eternum. 

Min-naħa l-oħra għandna wkoll l-issue tas-settur soċjali. Is-settur soċjali jrid iħares ukoll  lejn dawk li huma drop in shelters għal dawk li huma homeless, li ma jridu jagħmlu xejn fuqha u li jħabbtu l-bieb ta’ Mount Carmel għax ma jkollhomx fejn jorqdu. It-tieni, dawk il-persuni vulnerabbli li jispiċċaw il-programm u li m’għandhomx sober living homes fejn jgħixu. Irridu naħdmu fuq is-setturi soċjali u tas-saħħa u naraw li dawn ikunu qegħdin jaħdmu in parallel flimkien u jgħinu lil xulxin, biex naraw fejn irridu mmorru b’din is-sitwazzjoni. 

IĊ-CHAIRPERSON: Dr Cachia, nirringrazzjak ta’ din l-ispjegazzjoni konċiża u interessanti li tajtna. Hawn min jixtieq jagħmel xi mistoqsijiet? 

ONOR. CLAUDETTE BUTTIGIEG: Naħseb hemm ħafna x’nistgħu nistaqsuh imma naħseb li jkun tajjeb jekk Dr Cachia jibqa’ ftit hawnhekk magħna sakemm nisimgħu l-preżentazzjonijiet l-oħra għax illum smajna ħafna affarijiet. Nirringrazzjawk immens tal-ħidma tiegħek. Naf li għandek staff żgħir ħafna imma huwa effettiv immens u ta’ dan nirringrazzjawk. 

IĊ-CHAIRPERSON: Nistiednu lit-tieni mistieden tagħna llum, is-Sur Joseph Farrugia, Direttur Ġenerali tal-Malta Employers Association. 

IS-SUR JOSEPH FARRUGIA (Direttur Ġenerali Malta Employers Association): Sur President, għadha kif ħarġet il-White Paper u min-naħa tagħna tlabna li ssir laqgħa tal-MCESD biex ikun hemm diskussjoni dwarha. Fil-fatt id-diskussjoni saret u minnha ħriġna din il-preżentazzjoni. Ħalli nibdew fuq fejn qegħdin naqblu. Naqblu dwar il-use of cannabis for medical use. Aħna nafu li hemm nies li jużawha bħala mediċina, u allura m’aħniex qed nitkellmu fuq l-użu tal-kannabis għal dan l-iskop. Nafu li fuq il-postijiet tax-xogħol hemm ukoll impjegati li jużawha bil-prescription tat-tabib u fuq dik m’hemmx issue fuqha. Però li hemm bżonn hu li jkun hemm linji gwida għall-employers mill-awtoritajiet tas-saħħa jew anke mill-Occupational Health and Safety, sabiex fejn ikun hemm bżonn, ikun hemm dak li jissejjaħ reasonable accomodation biex jindirizza l-ħteġijiet ta’ dawn in-nies. 

Bħala situation analysis nafu li l-cannabis is easily available u allura l-Forzi tal-Ordni ma tantx huma f’pożizzjoni li jikkontrollaw is-sitwazzjoni. S’issa kien hemm daqsxejn ta’ heavy handed approach fuq possession and use tal-kannabis, saħansitra b’ċerti każijiet jispiċċaw il-ħabs għal żmien twil għax kelhom is-sustanzi fuqhom jew għax kienu qegħdin ikabbru s-sustanza. Dawk forsi kienu estremi żżejjed, però min-naħa l-oħra, nafu wkoll li ħadd ma mar il-ħabs għax kellu ammont għall-użu personali tiegħu. Allura ħafna affarijiet li ntqalu fil-media mhumiex minnhom. 

Jikkonċernana wkoll il-fatt li jista’ jkollok political lobbying minn minoranzi li jagħmlu pressjoni fuq il-partijiet politiċi, u allura jista’ jkun li l-interessi ta’ marginal votes jirkbu fuq l-interessi nazzjonali u fuq il-ġid tas-soċjetà kollha. Irridu naraw ukoll mhux il-kannabis bħala sustanza biss imma wkoll it-tifsira tagħha. Għaliex tittieħed? Xi statement qiegħda tagħmel? Ħafna drabi dan huwa statement liberali, però huwa wkoll statement li fih ċerta element ta’ challenge lejn is-soċjetà, ta’ non-konformiżmu, l-aktar fost iż-żgħażagħ, u għandek ukoll element ta’ avventura. 

Il-kannabis u l-post tax-xogħol. Din aħna tikkonċernana ħafna bħala employers. L-ewwel nett nafu li madwar id-dinja kumpaniji għandhom attitudnijiet differenti lejn l-użu tal-kannabis fuq il-post tax-xogħol. Hemm eċċezzjonijiet fejn anke jittolleraw il-konsum tagħha fuq il-post tax-xogħol, però l-parti l-kbira għandhom zero tollerance policies, jiġifieri ma jaċċettawx assolutament li l-impjegati tagħhom ikunu taħt l-influwenza jew li jittestjaw pożittivi għal din is-sustanza. Naħseb li dan irid jiġi kkomunikat man-nies jekk se jkun hemm leġiżlazzjoni favur l-użu tagħha ħalli dak li jkun joqgħod attent għax jista’ jitlef xogħlu. Jidhirli li l-ġimgħa l-oħra smajt Iill-Kummissarju tal-Pulizija jgħid li jekk isib xi ħadd mill-pulizija pożittiv għas-sustanza dan jista’ jitlef ix-xogħol tiegħu. Din hija l-pożizzjoni ta’ ħafna kumpaniji u aħna qed ngħidu li dik il-pożizzjoni għandha tiġi protetta. 

L-istatistika turi li individwi li jittestjaw pożittivi għall-kannabis jew għall-marijuana għandhom 55% ċans li jkollhom industrial accidents, 85% aktar injuries plus assenteiżmu minn fuq il-post tax-xogħol. Allura ma nistgħux naħsbu u nikkonkludu li jekk se niddikriminalizzaw mhux se jkollna impatt fuq il-post tax-xogħol, l-aktar jekk jiżdied il-konsum. Il-White Paper dan ma tgħidux! M’hemmx projections x’se jiġri jekk ikollna din it-tip ta’ liġi; jekk hux qed naraw li se jonqos il-konsum jew jekk huwiex se jibqa’ l-istess jew inkella jekk huwiex se jiżdied. Naturalment, f’ħafna postijiet tax-xogħol għandek periklu kemm għall-impjegati, għall-co-workers u jista’ jkun għall-klijenti wkoll jekk għandek pereżempju, delivery persons li qegħdin isuqu fit-triq. 

Aħna qed ngħidu li l-employers għandu jkollhom id-dritt ta’ zero tolerance policy fuq il-post tax-xogħol, anke jekk il-konsum ma jkunx sar fuq il-post tax-xogħol, u allura jkun sar barra mill-post tax-xogħol. L-employer għandu jkollu dritt li jagħmel random dope testing u jekk isib riżultati pożittivi ripetuti, jista’ jasal għad-dismissal tal-impjegat. Mid-dehra t-testing huwa kkomplikat ħafna. Mil-litteratura li rajna, fejn anke tkellimna ma’ working bodies oħrajn, heavy users jistgħu jittestjaw pożittivi anke ġimgħat wara li jkunu kkonsmaw is-sustanza, u allura jiata’ jkollok a positive test avolja jkun ilu tlitt ijiem ma jpejjep joint. 

ONOR. DAVID AGIUS: Biex nifhmek ftit, dawn il-policies jew dawn l-attitudnijiet, kif semmejt inti, tal-kumpaniji, ifisser li kull kumpanija għal rasha tieħu dawn it-tip ta’  attitudnijiet? Mhijiex xi ħaġa bil-liġi hux hekk? 

IS-SUR JOSEPH FARRUGIA: Il-kumpaniji għandu jkollhom il-policies tagħhom imma ...

ONOR. DAVID AGIUS: Imma it is not by Maltese law hux hekk? 

IS-SUR JOSEPH FARRUGIA: Le. 

ONOR. DAVID AGIUS: Jiġifieri jekk kumpanija sabet lil xi ħadd fuq il-post tax-xogħol b’sustanza ġo fih, tista’ taqbad u tkeċċih? 

IS-SUR JOSEPH FARRUGIA: Zero tolerance huwa zero tolerance. 

ONOR. DAVID AGIUS: Imma dik timxi fuq il-policy tal-kumpanija mhux fuq il-liġi tal-pajjiż. Qed nagħmel distinzjoni hux hekk? 

IS-SUR JOSEPH FARRUGIA: Tal-kumpanija. 

ONOR. DAVID AGIUS: Imma dik il-kumpanija mhijiex backed bil-liġi tal-pajjiż?

IS-SUR JOSEPH FARRUGIA: Le. Però, tajjeb li jekk se nagħmlu liġijiet li jipproteġu dawn il-policies, iħallu l-flessibilità lill-kumpaniji li jagħmlu l-policies tagħhom. 
ONOR. CLAUDETTE BUTTIGIEG: Biex forsi nagħmel il-mistoqsija tal-Onor. David Agius mod ieħor, mill-esperjenza tagħkom kien hemm min tilef xogħlu minħabba li jkun abbuża minn xi tip ta’ sustanza u jkun mar intossikat fuq il-post tax-xogħol?  

IS-SUR JOSEPH FARRUGIA: Ħafna drabi jiġu riferuti għall-għajnuna, jiġifieri hemm kuntatti ma’ Caritas u ma’ Sedqa, u jiġu riferuti biex ikollhom xi tip ta’ riabilitazzjoni. Ħafna studji juru l-link bejn il-konsum tal-kannabis u d-depression. Hawnhekk ukoll, speċjalment meta jibda l-konsum minn età żgħira, in the long term jista’ jkollha impatt kbir fuq l-adulti, u allura anke fuq il-post tax-xogħol u fuq il-produttività  tal-impjegati. 

Il-White Paper issemmi l-educational campaigns dwar l-użu responsabbli tal-kannabis. Imma kultant irridu noqogħdu attenti dwar x’qed nipprovaw ngħidu u naraw jekk huwiex dak li jrid jiġi miftiehem. Sfortunatament, ħafna drabi, meta jkollok kampanji bħal dawn, il-messaġġ li jittieħed, partikolarment miż-żgħażagħ, hu li issa jistgħu jeħduha. Il-kelma fit-triq hi li l-kannabis se tiġi legalizzata. Lanqas il-kelma “dekriminalizzata” mhi qed tintuża imma li qed jifhmu n-nies hu li se tiġi legalizzata. Il-White Paper mhux hekk qiegħda tgħid imma qed issemmi d-dekriminalizzazzjoni. 

Issa se nsemmi xi punti żgħar mill-White Paper. Wieħed irid jistaqsi għaliex il-limitu tal-personal possession żdied minn 3.5 grammi għal 7 grammi. Pajjiżi bħan-Netherlands, li għandhom storja mal-kannabis, l-ammont għall-użu personali, li tista’ ġġorr fuqek, huwa ta’ 5 grammi. Aħna għalfejn żidnieh għal 7 grammi? Imbagħad hemm l-ammont ta’ bejn 7 grammi u 28 gramma fejn dak li jkun mhuwiex suġġett għal criminal proceedings. Infakkru li 28 gramma jsarrfu f’56 joint, jiġifieri l-ammont huwa sostanzjali! Qed issemmi wkoll “A study on safe methods of procuring cannabis with levels exceeding 0.2 THC is also required”. Aħna nħossu li dawn l-istudji jmisshom saru qabel il-White Paper u mhux l-ewwel noħorġu l-White Paper u mbagħad ngħidu li se nagħmlu l-istudji. Jekk inti qed tipproponi xi ħaġa, il-proposta trid tkun fuq informazzjoni u mhux tgħid li tibni l-informazzjoni wara li tkun fassalt il-liġi.  

Statements bħall-“consumption of cannabis in one’s own home adds to the user’s well being” naħseb li għandhom jiġu sostanzjati, kif qal il-kelliem ta’ qabli. Minn fejn ħarġu dawn it-tip ta’ statements? Xi studji saru li jwasslu għal dawn it-tip ta’ konklużjonijiet? Meta qegħdin ngħidu erba’ pjanti, kemm se jsarrfu fi grammi dawn? Kemm jistgħu jiġu prodotti joints minnhom? Għalfejn ħassejna l-ħtieġa li noħolqu l-Cannabis Authority? Min se jkun parti minn din l-awtorità? Kif minn naħa qed ngħidu li rridu li ż-żgħażagħ jitbiegħdu mid-droga u mbagħad qegħdin insemmu the risks and the benefits from the responsible use of cannabis? Naħseb li short coming kbir f’din il-White Paper huwa li l-post tax-xogħol ma jissemma xejn. L-effetti u l-problemi li jistgħu jinqalgħu fuq il-post tax-xogħol ma jissemmew imkien fil-White Paper. Aħna nemmnu li din hija xi ħaġa li għandha tiġi indirizzata. 

Bħala rakkomandazzjonijiet aħna għamilna proposta u qed ngħidu li minħabba s-sensittività ta’ din l-issue, ipparkjawha ftit din il-White Paper u d-diskussjonijiet fil-Parlament għandhom isiru wara l-elezzjoni. B’hekk ma tiġix politiċizzata u ma jkunx hemm ċerti tensjonijiet. U dak li jkun ma jkunx qed jaħseb fil-marginal votes imma jkun qed jaħseb aktar fuq is-sitwazzjoni u l-impatt nazzjonali. Aħna naħsbu li dan ikun aħjar. Fil-fatt hawnhekk ġibt miegħi statement, li se nħalli kopja tiegħu, li huwa ffirmat mill-imsieħba soċjali tal-MCESD, minbarra l-Forum u l-General Workers Union. U dawn mhux għax ma qablux mal-kontenut imma għaliex, il-Forum b’mod partikolari, riedet tbiddel il-biċċa tal-elezzjoni. Madankollu t-tnejn li huma juru l-concerns tagħhom u li hemm sentiment qawwi fuq din il-White Paper. Qegħdin nagħmlu appell liż-żewġ partiti biex din il-White Paper u d-diskussjoni dwar id-dekriminalizzazzjoni tal-kannabis tiġi posposta għal wara l-elezzjoni li ġejja. 

Ħaġa oħra li tinkwetana ħafna hija li din il-White Paper mhijiex preambolu. Jekk qed nilagħbu l-boċċi tal-likk, l-aktar ħaġa importanti fil-logħba tal-boċċi tal-likk huwa l-likk innifsu! Issa jekk dan il-likk se jiċċaqlaq, allura ma tistax tilgħab għax inkella fejn se naslu? Naħseb li jekk se jkun hemm drug policy f’dan il-pajjiż, din trid tkun waħda ċara li turi fejn irridu naslu. Meta riċentement fuq it-televiżjoni kelli dibattitu ma’ min hu favur din il-White Paper, waħda mill-affarijiet li qalli kienet li d-dekriminalizzazzjoni hija l-ewwel pass għax imbagħad irridu naslu għal-legalizzazzjoni tagħha! Ma jistax ikun li nibdew napplikaw is-salami technique u nimxu pass pass.

Hemm ukoll l-argument li l-kannabis qiegħda kullimkien u allura m’hemmx problemi! Din smajtha jien. Qaluli għalfejn qed nagħmlu għaġeb biha jekk din qiegħda kullimkien! Dak l-argument ifisser li nistgħu nagħmlu l-istess ħaġa fuq il-kokaina għax il-kokaina tinsab kullimkien ukoll! Għalhekk noqogħdu attenti li ma nużawx argumenti li huma perikolużi u li jistgħu jwasslu għal konsegwenzi oħra. Il-fatt li qiegħda kullimkien ma tiġġustifikax il-legalizzazzjoni tagħha. Nistgħu ngħidu li rridu nagħmlu ċerti kompromessi bħala soċjetà, imma ma rridux imbexxqu l-bieb biex imbagħad jinfetaħ f’daqqa waħda u jkun hemm miżuri orħajn li jkunu aktar serji. Għalhekk qegħdin ngħidu li drug policies għandhom ikunu soġġetti għal żewġ terzi maġġoranza fil-Parlament jew inkella jsir referendum u b’hekk ikunu n-nies li tkellmu u ħadu d-deċiżjonijiet, tajbin jew ħżiena, taqbel jew ma taqbilx magħhom. 

L-intenzjonijiet tal-policy makers għandhom ikunu ċari. Dan huwa pass lejn further decriminalisation? X’inhuma l-oġġettivi finali? Il-White Paper issemmi promoting the use of research and open dialogue on the cannabis plant. Tajjeb ngħidu li djalogu mas-social partners qabel ma ħarġet il-White Paper ma kienx hemm. Jiġifieri l-ewwel ħarġet il-White Paper u mbagħad infetaħ id-djalogu mas-social partners. 

ONOR. CLAUDETTE BUTTIGIEG: Ħalli nkunu ċari għaliex naħseb li dan il-punt tqajjem kemm-il darba; inti qiegħed tgħidilna li fl-MCESD ma ġie diskuss xejn qabel ma ressaqtu dan il-punt intom? 

IS-SUR JOSEPH FARRUGIA: Le. Ħarġet il-White Paper u mbagħad aħna tlabna laqgħa tal-MCESD u saret laqgħa tal-MCESD fuq il-White Paper. Però mhux qabel. Fit-tfassil tal-White Paper l-imsieħba soċjali ma kenux involuti. Ikolli ngħid li fl-MCESD, meta kellna preżentazzjoni mis-Sedqa, dawn qalulna wkoll li huma ma ġewx ikkonsultati u informati dwar din il-White Paper. 

ONOR. CLAUDETTE BUTTIGIEG: L-istqarrija li għadek kif għaddejtilna kopja tagħha, kontu ippubblikajtuha? 

IS-SUR JOSEPH FARRUGIA: Iva, dik tlabna liċ-chairperson tal-MCESD sabiex iressaqha hu imma kien qam l-argument li peress li ma kienx hemm consensus ma kienx se jressaqha. 

ONOR. CLAUDETTE BUTTIGIEG: Jekk tippermettuli, għall-benefiċċju ta’ min qed isegwina se nsemmi min iffirma din l-istqarrija għax importanti li nkunu nafu. Mela għandek il-Malta Employers Association, il-Malta Chamber of Commerce, Enterprise and Industry, il-Malta Chamber of SMEs, il-Malta Hotels and Restaurants Association, il-Union Ħaddiema Magħqudin, il-Voice of the Workers, il-Confederation of Maltese Trade Unions, il-Gozo Regional Committee u s-Civil Society Committee. Mela hawnhekk qegħdin nitkellmu fuq il-maġġornaza assoluta tal-MCESD. Aħna nafu li dan il-pajjiż dejjem ħares lejn l-MCESD b’rispett, anke f’deċiżjonijiet importanti li jittieħdu fil-pajjiż, u naħseb li din l-istqarrija is saying a lot u rridu nagħtu piż għal dak li qed jintqal bħalissa. 

IS-SUR JOSEPH FARRUGIA: Jien għalhekk ġibtha hawnhekk b’appell li dan li qed jingħad mhuwiex biss mill-Malta Employers Association imma huwa t-tħassib tal-parti l-kbira tas-social partners. Ir-raba’ punt tagħna huwa the employers perspective. Aħna qed ngħidu li l-employers iridu l-assigurazzjonijiet neċessarji dwar dak li qed jiġi propost. Il-ħames punt huwa fuq il-minor infringements, fejn qed nissuġġerixxu li għalkemm ikun hemm dekriminalizzazzjoni, għandu jkun hemm ukoll sistema ta’ community work. Jiġifieri mhux tiċċappas il-kondotta ta’ dak li jkun imma tajjeb li jkun hemm l-aspett edukattiv, fejn dak li jkun, jekk żbalja u nixtiequ li jinbidel l-aġir tiegħu, ikun hemm programm edukattiv biex jara b’għajnejh stess x’inhuma l-konsegwenzi tad-droga. 

L-aħħar punt huwa do not ignore the social partners. This statement issued and approved by all the employer bodies, civil society, the Gozo Regional Committee and major unions is a heartfelt appeal to approach this issue carefully and objectively. Min-naħa tiegħi dak kollox. Grazzi. 

IĊ-CHAIRPERSON: Grazzi. Hawn mistoqsijiet? 

ONOR. DAVID AGIUS: Xtaqt nagħmel mistoqsija fuq din l-istqarrija li għandna quddiemna. Bħala msieħba soċjali qegħdin tagħmlu żewġ punti importanti. L-ewwel wieħed huwa biex ma ngħaġġlux, ġejja l-elezzjoni u ma nagħmlux din l-issue ballun politiku. It-tieni punt - u dan forsi wieħed jagħtih aktar importanza – hu li jeħtieġ li ssir ir-riċerka kollha meħtieġa qabel ma jittieħdu ċerti miżuri flimkien ma’ studju komprensiv dwar l-impatt soċjali. Qed nifhmek sew li l-White Paper ma kenitx bażi biżżejjed biex twassal sabiex tittieħed deċiżjoni li mmorru għal-liġi? 

IS-SUR JOSEPH FARRUGIA: Il-White Paper stess tgħid hekk! Fil-fatt fil-White Paper hemm li jrid isir social impact assessment. Mela mhux l-ewwel sar is-social impact assessment u mbagħad, abbażi tal-informazzjoni li tkun inġabret, toħroġ il-White Paper. U forsi dak huwa wieħed mill-punti pożittivi ta’ din il-White Paper għax hi stess qiegħda tissuġġerixxi li għandu jsir social impact assessment. Din torbot ma’ tal-elezzjoni għax biex tagħmel social impact assessment kif suppost mhux lakemm tfaqqa’ subgħajk u tagħmlu! U lanqas irid ikun ibbażat fuq riċerka li saret barra minn Malta. Jien nista’ ngħidilkom mill-esperjenza personali tiegħi. 

Fil-fatt għamilt żmien nirrappreżenta lill-industrija tal-alkoħol hawn Malta u konna għamilna ħafna kampanji dwar il-moderazzjoni, eċċ. Issa jekk tqabbel ftit pajjiż u ieħor issib li l-kultura bejn pajjiż u ieħor hija kompletament differenti. Il-mod kif jixorbu n-Nordiċi mhuwiex il-mod kif jixorbu l-Mediterranji. Anke fil-Mediterran stess se ssib differenza għax il-mod ta’ kif jixorbu l-Maltin mhuwiex il-mod ta’ kif jixorbu l-Griegi. U allura, tant l-aspett kulturali jvarja minn soċjetà għal oħra li biex isir social impact assessment kif suppost it will take some time. Aħna li nibżgħu hu li f’daqqa waħda jitfaċċa f’ġimgħa xi ħadd li jgħid li qara dawn l-artikli, ġabar din l-istatistika u għandu social impact assessment lest! Mhijiex daqshekk faċli. Irid ikun hemm involuti l-istakeholders kollha. Irid ikun hemm involuti għaqdiet bħal Caritas u Sedqa, kif ukoll min qiegħed jipproponi l-użu tal-kannabis ħalli lkoll flimkien naraw liema hi l-aħjar triq. Fl-aħħar mill-aħħar aħna dak li rridu. 

ONOR. DAVID AGIUS: Bħala Malta Employers Association hawnhekk ħriġtu b’ċifri partikolari għall-marijuana. Għandkom forsi wkoll studji fuq l-alkoħol u drogi oħrajn?  
IS-SUR JOSEPH FARRUGIA: Dawk iċ-ċifri huma fuq il-marijuana biss. 

ONOR. DAVID AGIUS: Imma għandkom ċifri oħrajn? 

IS-SUR JOSEPH FARRUGIA: Le, dawk ħarġu minn papers akkademiċi. Nista’ nsemmi liema huma wkoll jekk tridu. 

ONOR. DAVID AGIUS: Jiġifieri intom lanqas għandkom illum kif il-kannabis se taffettwa l-post tax-xogħol? 

IS-SUR JOSEPH FARRUGIA: Le, però nafu li fuq il-post tax-xogħol l-impatt tad-droga fuq il-ħaddiema u, wara kollox, fuq l-employers ... F’dan il-pajjiż żgur li għandna epidemija ta’ kokaina! Il-kokaina nfirxet fl-istrata kollha tas-soċjetà, fost ħafna etajiet, fl-occupational groups kollha, jiġifieri mill-gradwat sal-unskilled, sal-iskilled worker! Din hija issue u għalhekk enfasizzajna fuq din l-idea li din il-White Paper ma tistax tkun preambolu għax jekk se nagħmlu drug policy, irridu naraw li tkun contained, li fl-aħħar mill-aħħar ngħidu indirizzajna s-sitwazzjoni u mhux tlajna l-ewwel tarġa. L-ewwel tarġa għal xiex? Kemm hemm taraġ? Safejn se jitla’ dan is-sellum jew safejn se jinżel?! Dawn huma l-mistoqsijiet li rridu nistaqsu u rridu nkunu sinċiera oltre mill-interessi partiġġjani. 

IĊ-CHAIRPERSON: L-Onor. Ivan Bartolo. 

ONOR. IVAN BARTOLO: Xtaqt nagħmel osservazzjoni għaliex semmejna l-Caritas u NGOs oħra, però ta’ min li nsemmu wkoll lill-Employees Support Programme li jaqa’ taħt l-OPM. Jekk mhux sejjer żball, fl-2019 kien hemm madwar 255 ħaddiem li jaħdmu mas-settur pubbliku li fittxew dan il-unit. Meta darba kont dħalt fiha din il-biċċa u pprovajt nindaga ftit fuq x’inhi l-aktar problema komuni, sibt li d-droga kienet l-akbar problema fost dawn il-ħaddiema. Jidher li l-unit irnexxa u mhux irnexxa biss imma kien hemm ukoll stejjer ta’ suċċess li ħarġu minnu. U qiegħed nagħmel din l-osservazzjoni għaliex naħseb li anke f’kumpaniji oħra, apparti li jkun hemm units ta’ counselling u xogħol ieħor, din l-idea li ħareġ biha l-Gvern, tespandiha u xxerridha fost il-privat ukoll. 

IĊ-CHAIRPERSON: Grazzi ħafna. Ngħaddu issa għat-tielet mistiedna tal-lum. U għalhekk insejjaħ lis-Sinjorina Alexandra Giaglione sabiex tiġi mal-mejda.  

IS-SINJORINA ALEXANDRA GIAGLIONE (Social Policy Officer - Kunsill Studenti Universitarji): L-ewwel nett nixtieq nirringrazzjakom ta’ din l-opportunità. Jiena studenta tal-liġi fit-tielet sena u qiegħda nirrappreżenta lill-Kunsill Studenti Universitarji. Se nagħmel intervent qasir fuq il-perspettiva studenteska fuq l-użu tad-droga. 

Fi stħarriġ reċenti ta’ madwar elf student, li sar mill-KSU bħala parti mill-kampanja Your FuturEU, 67% tar-rispondenti, li l-maġġoranza tagħhom huma studenti Universitarji, stqarrew li għamlu użu mid-droga b’mod rikreattiv. 98% ta’ dawk is-67% għamlu użu mill-kannabis. Dan fih innifsu messaġġ ċar; id-drogi huma aċċessibbli u qegħdin jintużaw miż-żgħażagħ, inkluż mill-istudenti. Punt interessanti li ħareġ mill-istħarriġ kien, li 78% ta’ dawk li wieġbu, stqarrew li qatt ma ħassewhom taħt xi tip ta’ pressjoni biex jużaw id-droga. Huwa argument validu li wieħed jgħid li r-retorika mgħallma lit-tfal sabiex ma jaqgħux għall-pressjoni mill-ħbieb saret irrelevanti. Huwa ċar li l-aċċessibilità vasta tad-drogi huwa kontributur ewlieni għall-użu frekwenti tad-droga, b’mod partikolari mill-istudenti. 

Fil-kampanja organizzata mill-KSU, “Beyond the Influence”, li ffokat fuq l-użu tad-droga, il-Kunsill stinka biex jibbaża l-kampanja fuq ir-riabilitazzjoni u mhux fuq il-vilifikazzjoni tad-drogi u l-utenti tad-droga. L-istess sentiment ġie rifless fil-perċezzjoni tal-istudenti, fejn 88% tar-rispondenti stqarrew li dawk li jabbużaw mid-droga għandhom jiġu trattati ta’ pazjenti u mhux bħala kriminali. 

Dan iwassalna għall-pożizzjoni tal-KSU dwar l-użu tad-droga. Il-kriminalizzazzjoni ħarxa, kemm legalment kif ukoll soċjalment, hija kontroproduttiva kemm fil-ġlieda kontra d-droga kif ukoll fir-riabilitazzjoni ta’ dawk li jabbużaw. Il-priġunerija għall-utenti repetuti, hija immensament kontroproduttiva għal min jabbuża, u għalhekk il-KSU jemmen li ħlief għal ċirkostanzi aggravanti, il-priġunerija għandha tiġi evitata kemm jista’ jkun, filwaqt li jirrikonoxxi wkoll li ċerti sitwazzjonijiet jirrikkjedu metodi skont il-każ. 


Il-KSU jemmen bis-sħiħ li l-enfasi għandha tkun ibbażata fuq il-harm reduction permezz ta’ awareness campaigns edukattivi, intuwittivi, u ta’ sinifikanza li jiddevjaw mir-retorika tradizzjonali li tiġi indukrata mil-livelli primarji u tkompli tiela’ sal-livelli post-sekondarji. Nemmnu wkoll f’żieda fil-prijorità u l-iffokar fuq programmi ta’ riabilitazzjoni għal dawk li jabbużaw, bl-iskop li jenfasizzaw fuq it-tnaqqis ta’ utenti ripetuti. Il-priġunerija ta’ dawk li jabbużaw mid-droga twassal biss għal aktar abbuż f’ambjent fejn l-għan mhuwiex purament iffokat fir-riabilitazzjoni. 

Rigward il-ġlieda kontra l-black market li preżentament, b’mod ċar, qiegħed jikkontribwixxi għall-aċċessibilità faċli għad-drogi, huwa importanti li nirrikonoxxu n-natura ekonomika u bħala riżultat ta’ dan, li nirrikonoxxu l-addattabilità tiegħu u għalhekk jeħtieġ li ssir stima ekonomika dettaljata dwar il-perikli ta’ dan il-fenomenu u li ma niddependux purament fuq il-legalizzazzjoni. Il-KSU laqa’ t-tnedija tal-White Paper mill-Gvern dwar l-użu responsabbli tal-kannabis. Kif semmejna qabel, l-użu tal-kannabis mhuwiex kunċett ġdid għaż-żgħażagħ fis-soċjetà Maltija u l-għan tal-White Paper li tirrifletti realtà bħal din huwa pożittiv ħafna f’dan ir-rigward. Wara r-riformi introdotti matul l-aħħar għaxar snin, din il-bidla tidher bħala l-pass naturali li jmiss. Però, il-KSU jħoss li l-White Paper proposta tonqos milli tagħmel referenza ċara għar-riċerka xjentifika mwettqa minn esperti fil-qasam jew ġurnali riveduti mill-pari, kemm jekk lokalment kif ukoll jekk internazzjonalment, speċjlament studji f’pajjiżi fejn il-liġijiet li jirregolaw l-użu tal-kannabis diġà ġew rilassati. 

Il-KSU huwa tal-opinjoni li aktar informazzjoni kellha tkun inkluża dwar l-effetti fiżiċi u psikoloġiċi li jista’ jkollha l-kannabis; kemm l-effetti terapewtiċi kif ukoll dawk negattivi. Termini bħal paranojja u ansjetà kellhom ikunu definiti b’mod ċar peress li jistgħu ma jkunux neċessarjament mifhuma sal-punt l-aktar veru tagħhom. Barra minn hekk, termini bħal dawn huma faċilment soġġetti għall-użu f’sitwazzjonijiet irrelevanti u konsegwentament, l-idea tas-sintomu nnifsu tista’ titnaqqas mis-soċjetà. Barra minn hekk, il-White Paper tipproponi li l-frontline officials li jaħdmu ma’ dawk li jużaw il-kannabis għandhom jingħataw taħriġ addattat; hija inizjattiva tajba. Però, hemm bżonn ta’ kjarifika dwar min se jkunu eżattament dawn l-uffiċjali u x’se jkun it-taħriġ. 

It-taqsima fuq l-edukazzjoni fil-White Paper hija pjuttost fjakka. Il-White Paper m’għandhiex qafas ċar għall-edukazzjoni taż-żgħażagħ f’dak li għandu x’jaqsam mal-kannabis. Iż-żieda ta’ komponent rispettiv dwar l-użu responsabbli tal-kannabis għandha tkun inkluża fis-sillabi u l-learning outcomes relevanti, biex jiġi żgurat li ż-żgħażagħ kollha jkunu ġew esposti għal xi forma ta’ kontenut edukattiv sal-ħin li jitilqu mill-edukazzjoni obbligatorja. Fil-perjodu tranżitorju sakemm l-użu responsabbli tal-kannabis jiġi normalizzat, għandha ssir kampanja fuq diversi fronti u fuq livell nazzjonali sabiex tinforma u teduka lill-popolazzjoni ġenerali dwar il-kannabis. 

Il-KSU jtenni l-importanza ta’ politika edukattiva b’saħħitha dwar id-drogi u li hija bbażata ħolistikament, li tirrifletti r-realtà multidimensjonali tad-drogi u l-użu tad-droga. Policies bħal dawn għandhom jieħdu perspettiva interdixxiplinarji, li jaddattaw għall-gruppi ta’ etajiet differenti ta’ studenti u jinżammu aġġornati maċ-ċirkostanzi u realtajiet preżenti. Ma nistgħux ninsew l-effetti li kellha l-pandemija tal-COVID-19 fuq l-utenti tad-droga. Jekk inħarsu speċifikament lejn l-istudenti universitarji, naraw li hemm relazzjoni ċara bejn il-problemi tas-saħħa mentali li kkreat il-pandemija u l-użu tad-droga. Dawn il-problemi wasslu għall-vulnerabilità u l-iżolament li żiedu r-riskji għall-abbuż tad-droga. 
Fi studju li sar mill-Università ta’ Malta wera kif qabel il-pandemija, kważi 40% irrapportaw żieda fl-użu tas-sigaretti, 29.9% fl-alkoħol u 46.9% fl-użu tal-kannabis. Dawn iż-żidiet kollha kienu riżultat ta’ biża’ mill-Coronavirus. Ir-riżultat ta’ dan l-istudju juri kif studenti universitarji Maltin sofrew abbażi tal-pandemija. Huwa ċar li minflok multi u konsegwenzi legali jew kriminali, għandna nħarsu lejn ir-raġunijiet għaliex studenti f’pajjiżna qegħdin iduru għad-droga biex itaffu s-sitwazzjoni tagħhom. Dan b’risq il-protezzjoni tal-benesseri taż-żgħażagħ li huma l-futur tas-soċjetà Maltija. 

IĊ-CHAIRPERSON: Grazzi ħafna. Issa nitlob lill-mistednin kollha sabiex jersqu madwar il-mejda ħalli nkunu nistgħu nagħmlulkom il-mistoqsijiet. L-Onor. Maria Deguara. 

ONOR. MARIA DEGUARA: L-ewwel nett nixtieq nirringrazzja lil kull min ta sehmu llejla f’din id-diskussjoni li kellna għaliex naħseb li kollha kemm intom urejtu li kontu ppreparati sew f’dak li informajtuna fuqu. Ħadt gost nisma’ lis-Sinjorina Giaglione għax saħqet sew u forsi nagħmilha iżjed ċara li kollha kemm aħna kontra l-ħabs u kontra li dak li jkun jiġi kkundannat. Dik diġà aċċettata u fil-fatt daħlet parti mil-liġi. Jiġifieri hemmhekk qegħdin naqblu magħkom iż-żgħażagħ għax hemmhekk għandkom raġun. 

Ħaġa oħra li ħadt gost nisma’ hija li intom stess qegħdin tirrealizzaw bil-problemi fiżiċi u mentali li ġġib magħha d-droga u inti stess għedt li l-COVID-19 għolla l-użu tad-droga. Pereżempju, semmejtu 46% fuq l-użu tal-kannabis. Mela hemmhekk qed nuru, kif spjegajt sew inti, li ħafna miż-żgħażagħ kellhom raġuni għalfejn ħadu d-droga. U allura hemm raġuni għalfejn l-ammont żdid. Xi ħaġa oħra li għoġbitni wkoll hija dik fejn sostnejt li għandu jkun hemm programmi edukattivi li jibdew minn kmieni ħafna, u li ssir riċerka abbażi ta’ pajjiżna biex nevitaw il-problemi. Qiegħda nieħu gost ħafna li intom, bħala studenti, għandkom l-insight li d-droga fiha aktar negattiv milli pożittiv. U nifhmukom meta qed titolbu l-għajnuna u naħseb li mhux biss l-Istat għandu jagħtihielkom imma s-soċjetà kollha għaliex nemmen li dak li tiżra’ b’mod tajjeb illum se narawh fikom għada pitgħada. Għaldaqstant nerġa’ ngħidlek prosit u qiegħda nindirizza lilek bħala l-iżgħar rappreżentanta magħna llum.  

L-istess ħadt gost nisma’ lis-Sur Farrugia li wera l-preokkupazzjoni tal-employers u fhimt ukoll li kull kumpanija għandha l-kuntratti privati tagħha u m’hemm xejn x’iżommhom milli jagħmlu ċerti klawsoli għal meta xi ħaddiema jinstabu li għamlu użu mid-droga għax din tista’ tkun ta’ ħsara kemm għalihom kif ukoll  għall-ambjent fejn jaħdmu u għan-nies ta’ madwarhom. Hemmhekk qed naraw il-faxxi  kollha tan-nazzjon, li jibdew mill-aktar teneri. 

Dr John Cachia wera x’iwassal għad-droga. Bħala tabib jaf eżatt x’jiġri f’dawn il-każijiet. Tibki meta tara dawn iż-żgħażagħ li sfortunatament ikunu abbużaw iż-żejjed jew jaħsbu li jafu ħafna fuq id-droga u li jaħsbu li lilhom ma jista’ jiġrilhom xejn! Nista’ ngħidilkom li l-ġimgħa l-oħra kien hemm funeral ta’ persuna li ġimgħa qabel kienet qiegħda tiċċelebra l-birthday ta’ persuna oħra. Din sfortunatament spiċċat b’overdose. Ma nafx x’kienet id-droga li ħadet għax ma dħaltx fil-każ. Imma li qed nipprova ngħid hu li hija ħasra li tara ħajjiet ta’ żgħażagħ jintilfu hekk! Intom tistgħu tkunu tant kuntenti intom u tikbru. Veru kulħadd bil-problemi tiegħu però hija ħasra li naraw żgħażagħ jinqatgħu minn wiċċ id-dinja sempliċiment għax ma kenux informati sew bil-problemi kollha li ġġib magħha d-droga. Naħseb li għandi ngħid prosit lilkom kollha u li min-naħa tagħna se nipprovaw ngħinu kemm nistgħu lis-soċjetà Maltija biex inżommu l-kulturi u s-sigurtà tal-pajjiż. 

IĊ-CHAIRPERSON: Grazzi. Hawn xi ħaddieħor li jixtieq jagħmel xi mistoqsijiet? L-Onor. Claudette Buttigieg. 

ONOR. CLAUDETTE BUTTIGIEG: Lil Alexandra kelli l-opportunità li niltaqa’ magħha f’inizjattiva li ħadu l-KSU ftit tax-xhur ilu meta għamlu sensiela ta’ laqgħat u diskussjonijiet. Fil-laqgħa li kont mistiedna għaliha, kif kien mistieden ukoll il-Gvern imma sfortunatament il-Ministru Edward Zammit Lewis ma attendiex, nista’ ngħid li dakinhar rajt diskussjoni matura. Għalhekk ma ssorprenditnix il-preżentazzjoni ta’ Alexandra. Naħseb li ħafna drabi nassoċjaw id-droga maż-żgħażagħ imma llum ħadna l-messaġġ li jorbot - bħalma qalet tant tajjeb l-Onor. Maria Deguara - maż-żewġ mistednin l-oħra li kellna llum. 

Il-messaġġ li qegħdin jgħaddulna l-KSU hu li d-droga hija available, li hemm użu vast tagħha però, before going a step – u se nuża dak li qal is-Sur Farrugia – up or a step down because we do not know in which direction we are going, iż-żgħażagħ qed jgħidulna biex nagħmlu r-riċerka. Naħseb dak hu l-messaġġ li qegħdin jgħaddulna u naħseb li din hija xi ħaġa li qiegħda nismagħha mingħand kulħadd. Jiġifieri before taking any decison, let us research properly fejn se twassalna din id-deċiżjoni.

Jiena wkoll kont fil-KSU, u xi ħaġa bħal din li qed tgħidu intom, li forsi għada pitgħada inti tkun fuq din in-naħa tal-mejda, u nieħdu gost bik, imma naħseb li kienet approach verament matura. Illum, filwaqt li ma jeħdux fastidju s-Sinjuri li tkellmu qablek, il-fatt li nisimgħu mingħand iż-żgħażagħ, mingħand il-Kunsill tal-Istudenti Universitarji dan it-tip ta’ messaġġ, naħseb li lili jimlini b’ħafna kuraġġ għax qegħdin turu sens ta’ responsabilità. Intom m’intomx qed teħduha b’mod leġġer din il-materja. 
Naf li semmejt ukoll il-harm reduction u fl-opinjoni tiegħi nistgħu niftħu dibatittu sħiħ fuqu, bħalma kellna dakinhar. Fil-fatt fuq il-harm reduction hemm diversi livelli li rridu noqogħdu daqsxejn attenti minnhom u Dr Cachia naħseb li qed jifhimni perfettament hawnhekk. Qiegħda ngħid hekk għax li tgħidli bħala harm reduction persuna li qiegħda fuq il-kokaina tgħidilha tużax il-flus biex tiġbed il-kokaina imma straw ma naħsibx li se twassalha għal ħafna soluzzjonijiet fil-ħajja. Aktar interessani dak li għedt inti fuq il-perċentwali li sibtu u rridu nistaqsu bħalma għamlu Iceland mhux għalfejn hemm min qed jeħodha d-droga imma għalfejn hemm min mhux qiegħed jeħodha. Il-mistoqsija ta’ Iceland kienet għalfejn għandna żgħażagħ li ma tinteressahomx id-droga? X’qegħdin jagħmlu f’ħajjithom dawn iż-żgħażagħ? Qegħdin jagħmlu affarijiet oħra. Over the weekend kellna żewġ aħbarijiet verament sbieħ li l-protagonisti inzertaw tfajliet; waħda fil-futbol u l-oħra fl-atletika. Titpaxxa tara x’inhuma jagħmlu dawn iż-żgħażagħ and this is the way to go. Ovvjament, mhux kulħadd jinteressah dik id-direzzjoni imma rridu naraw u minn hemm nifhmu għaliex javvanzaw iż-żgħazagħ f’dik id-direzzjoni. 

IS-SINJURA ALEXANDRA GIAGLIONE: Dan l-istħarriġ kien ukoll a reality check għax aħna għandna ċerta perċezzjoni fuq l-istudenti, speċjalment fuq l-istudenti universitarji, meta fir-realtà m’hemm l-ebda differenza bejn student universitarju u żagħżugħ li mhuwiex student, fis-sens li d-droga hija aċċessibbli għat-tnejn li huma. Importanti li ma nkunux elitisti f’din id-diskussjoni u ngħidu dak okay għax edukat. Inti tista’ tkun edukat u jista’ jkollok snin ta’ awareness campaigns fl-iskola u xorta tispiċċa tuża d-droga. Anzi, aktar u aktar għandek tistaqsi għalfejn għandek persuna edukata, persuna li qiegħda l-università u suppost taf l-effetti negattivi tagħha u xorta tagħmel użu minnha. Din kienet reality check għax fil-verità m’hemm l-ebda differenza bejn persuna edukata u persuna li mhijiex edukata mil-lat ta’ skola. 

IĊ-CHAIRPERSON: Hawn aktar mistoqsijiet? L-Onor. David Agius.  

ONOR. DAVID AGIUS: L-ewwel nett nixtieq nirringrazzja lill-mistiedna li kellna magħna llum. Ħaġa komuni hija li intom it-tlieta qed tgħidulna biex nagħmlu r-riċerka u biex ma ngħaġġlux fuq dan is-suġġett. U naħseb li l-feeling tiegħi huwa simili għal tagħkom. Fil-fatt, għalhekk bqajna niddiskutu u għalhekk ridt intella’ flimkien ma’ sħabi din id-diskussjoni f’dan il-Kumitat. Nifhem li anke fil-paper li ppreżentajtulna u hawnhekk forsi xtaqt nibda bik Dr Cachia. Inti tajtna age distribution ta’ 44 sena ‘l isfel, fejn għandek kważi 80% għax qed tgħid 29.9% u 50.4%. Meta qed ngħidu dawn it-80% jirreferu għal kull tip ta’ abbuż ... 

DR JOHN CACHIA: Għal kull tip ta’ abbuż imma meta tidħol u tanalizza ... Tinsiex li dak mhux x’qed jiddikjara l-pazjent imma x’qed jiddikjara l-psikjatra li eżaminah u li għamel djanosi primarja preliminari. This is much more solid than a self reported survey. 

ONOR. DAVID AGIUS: Jiġifieri minn kull 100 persuna li tidħol … 

DR JOHN CACHIA: Kontra l-volontà tagħhom fi sptar psikjatriku … 

ONOR. DAVID AGIUS: 80% minnhom … 

DR JOHN CACHIA: Le, għandek kwart minnhom li għandhom issue ta’ abbuż ta’ sustanza u mbagħad 80% minn minn dak il-kwart huma 44 years and under. Jekk daħlu 25 ... 

ONOR. DAVID AGIUS: Għandek 20 minnhom 44 and under. 

DR JOHN CACHIA: Eżatt u l-interessanti hu li kważi hemm dividing line għaliex malli jaqbżu l-50 sena l-problema ssir alkoħol mhux droga! 

ONOR. DAVID AGIUS: Kemm ilna f’dan il-Kumitat smajtha darba, darbtejn, tlieta minn esperti differenti, li minn 26 sena ‘l isfel il-moħħ ikun għadu qed jiżviluppa u allura jekk tuża ċertu tip ta’ sustanzi, se tispiċċa taffettwa l-iżvilupp ta’ dak il-moħħ. Hawnhekk qegħdin ngħidu li kważi 30% ta’ dawn ... 

DR JOHN CACHIA: Dak jinkwetani ħafna u jinkwetani għal tliet raġunijiet prinċipali. L-ewwel nett għaliex jirrifletti r-riċerka internazzjonali. Aħna nafu mir-riċerka internazzjonali li 80% tal-issues tas-saħħa mentali bdew qabel il-25 sena. Mela għandek sitwazzjoni fejn mhux id-droga biss, imma hemm issues oħrajn ta’ saħħa mentali fiż-żgħożija. Issa dawn jistgħu jiġu minn dak kollu li jista’ jiġri fiż-żgħożija u minn kondizzjonijiet oħra bħalma huma l-ADHD, skizofrenija, dipressjoni, manic depression eċċ., imma meta tikkomplika s-sitwazzjoni bl-issue tad-droga, importanti ħafna li niffokaw fuq il-persuni under 30 years of age biex nevitaw dan kollu.  

ONOR. CLAUDETTE BUTTIGIEG: Dr Cachia, fuq dak li qed tgħid inti, bħala prevenzjoni, jekk aħna nafu li għandna pazjenti li għandhom ċerti kondizzjonijiet ta’ saħħa mentali, nistgħu nantiċipaw li f’uliedhom din tista’ tkun preżenti wkoll? Hija kwestjoni ġenetika? Kemm għandna nindirizzaw lil dak il-grupp ta’ żgħażagħ għax nafu li jekk dawn se jmissu mad-droga se tikbrilna aktar din il-problema? Hawnhekk qiegħda nitkellem fuq prevenzjoni aktar personalizzata. Fil-fatt il-Ministru Farrugia semma li għandu jkollna servizzi ħafna aktar personalizzata u ffokata. 

DR JOHN CACHIA: Il-kwestjoni ġenetika fis-saħħa mentali mhijiex ċentrali. Il-ġenetika hija ristretta għal ċerti kondizzjonijiet bħala genetic diseases għal inqas minn 10%. Il-problema prinċipali hi li għandek ċirku vizzjuż ta’ persuni li għandhom ċertu tip ta’ sitwazzjonijiet fid-dar, ċertu diviżjoni, ċerti attitudnijiet, under employment, eċċ., li dak l-ambjent imbagħad joħloq ċirku li jekk inti ma taqtgħux ... U għalhekk importanti ħafna l-qasam edukattiv, il-qasam tal-individwazzjoni ta’ dawn is-sitwazzjonijiet, fi programmi ffokati li jġibu flimkien ... Għalhekk għandu jkun hemm joint effort bejn l-education, is-social u l-health ħalli jekk għandek issue, tidentifikaha u tindirizzaha. Issa jista’ jkollok sitwazzjonijiet ta’ marital discord, ta’ vjolenza domestika, ta’ saħħa mentali, ta’ abbuż, ta’ użura, li they compound dan kollu. U allura hemm familji li għandna nħarsu lejhom b’aktar focus and attention ħalli nipprovaw inkissru dak iċ-ċirku vizzjuż. Naħseb li hemm huwa l-qafas tal-problema kollha. 

Qiegħed nindirizza lil dan il-Kumitat konġunt bejn il-Kumitat Permanenti dwar l-Affarijiet Soċjali u l-Kumitat Permanenti dwar il-Familja. Il-Kumitat Permanenti dwar is-Saħħa mhux qiegħed inkluż illum u lanqas xi ħadd mill-qasam tal-Edukazzjoni, però this is one thing li verament irid ikollna one government fuqha! Ma nistgħux nibqgħu nifframmentaw is-sitwazzjoni. Min jiġi mill-qasam edukattiv jgħallimni x’inhi din is-sitwazzjoni għax min jiġi mill-qasam edukattiv jarahom kontinwament dawn is-sitwazzjonijiet. Hemm bżonn li dawn il-familji jiġu identifikati b’rispett u mingħajr ma noqogħdu nippontaw subagħjna. Anzi, b’xi mod irridu naraw kif se naġevolawhom lil dawn il-persuni ħalli naqilgħu liż-żgħar tagħhom, liż-żgħażagħ tagħhom, minn dan iċ-ċirku vizzjuż. 

ONOR. DAVID AGIUS: Jekk fhimt sew, Alexandra, inti tajt ċifra ta’ kemm kien hemm żgħażagħ mis-survey li għamiltu li ħadu d-droga jew il-kannabis? 

IS-SINJORINA ALEXANDRA GIAGLIONE: 67% għamlu użu mid-droga u 98% minn dawk is-67% għamlu użu mill-kannabis. 

ONOR. DAVID AGIUS: Mela qed ngħidu 67%. Sur Farrugia, meta nisma dawn iċ-ċifri li qegħdin l-università, moħħi jiġri mill-ewwel lejn il-post tax-xogħol. Hija xi ħaġa naturali li jekk għandek dak il-persentaġġ ta’ żgħażagħ mill-università, anke jekk nagħmluh 25%, għandek ammont sew minnhom li llum qegħdin fuq il-post tax-xogħol tagħhom. Filwaqt li I am all for li nagħmlu r-riċerka, u intom qegħdin tappellaw biex din il-kwestjoni nħalluha għal wara l-elezzjoni, jiena naħseb li rridu nibdew nagħmlu xi ħaġa mil-lum għax il-problema qiegħda magħna llum. Jiġifieri sa dakinhar li niddeċiedu x’se nagħmlu b’din il-White Paper, xi ħaġa trid issir. 

Bħala msieħba soċjali, li kieku nisma’ dawn iċ-ċifri li smajna llum, kif forsi smajthom inti wkoll illum, ngħid li għandna problema u rridu nagħmlu xi ħaġa żgur. Irridu nieħdu azzjoni llum, irrispettivament minn x’se nagħmlu fil-pajjiż fuq din il-White Paper. X’se nagħmlu? X’nistgħu nagħmlu? Għandha tkun diskussjoni fl-MCESD? Għandha tkun diskussjoni nazzjonali? Apparti jekk tidħolx il-kannabis jew le f’pajjiżna imma llum għandna problema. Jiġifieri llum, meta inti fil-preżentazzjoni tiegħek semmejt li għandek danger to employees, co-workers, clients u għedtu li hemm kumpanniji li għandhom zero tolerance policy, mela żgur li għandna problema għax x’imkien għandek ħaddiema li qegħdin jaħdmu u jużaw dawn is-sustanzi. Għalhekk xtaqt ftit feedback min-naħa tiegħek fuqha din. 

IS-SUR JOSEPH FARRUGIA: Parti kbira mill-istudenti universitarji jaħdmu diġà, jiġifieri lanqas hija problema futura imma hija problema attwali. Jien m’iniex xi espert fid-droga imma rridu nindirizzawha kemm bħala sustanza fiha nfisha kif ukoll mill-aspett semijologu tagħha. Din xi tfisser għan-nies? Għaliex qegħdin jiġu attirati lejha? Meta jikkonsmawha xi statement qegħdin jagħmlu? Huwa statement anti-establishment? Huwa statement ta’ lifestyle? Huwa statement ta’ escapism? X’inhu? Jien milli naqra għandek drogi differenti li għandhom karattru differenti, fis-sens li ma jitteħdux għall-istess raġuni u lanqas ifissru l-istess ħaġa. Meta qegħdin ngħidu li għandu jsir social impact assessment, dawn l-aspetti kollha rridu narawhom biex nifhmu s-sitwazzjoni.  Jekk niltaqa’ ma’ xi ħadd li jgħidli li jħobb ipejjep il-ħaxixa u nistaqsih għaliex ipejjipha u dan jgħidli li l-ħaxixa tagħtih pjaċir, x’se ngħidlu? 

Għall-post tax-xogħol għandek il-kwestjoni tal-potential impairment. L-employer bilfors jinkwieta jekk dan għandu xi ħadd li qed iħaddem makkinarju. L-ewwel nett, jekk hemm xi ħadd li qed iħaddem makkinarju u allaħares qatt jinqala’ inċident u l-inċident jista’ jkun ta’ periklu għall-impjegat u anke għal ħaddieħor, l-employer jista’ jiffaċċja ċerta liability jekk toħroġ li hu kien jaf li l-impjegati kienu qegħdin jieħdu ċerti sustanzi u hu qatt ma ħa passi. Jiġifieri r-responsabilità tista’ taqa’ fuqu wkoll. Għalhekk aħna kif ħarġet il-White Paper bdew iċemplulna ħafna kumpaniji u jgħidulna biex noqogħdu attenti x’implikazzjonijiet se jkun hemm fuq il-post tax-xogħol u fuq l-employer. 

IĊ-CHAIRPERSON: Hawn aktar mistoqsijiet? (Onor. Membri: Le) Mela min-naħa tiegħi m’għandix aktar xi ngħid ħlief li aħna dejjem nitgħallmu hawnhekk minn kull spjegazzjoni li ssirilna. Nirringrazzjakom.  

Fis-6.00 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard. 
